Lesona faha-23: Fanambarana ny zava-miafina momba ilay Babylôna ara-panahy
Ny bokin’ny Apokalypsy dia maneho fomba fijery ankapobeny mikasika ilay fifanandrinana lehibe eo amin’ny marina sy ny diso. Soritany an-tsary ireo rafi-pivavahana roa izay mifanandrina amin’izany. Ny fahamarinana, izay toherin’ny fampianaran-diso, no mpandresy. Ao amin’ny faminanian’ny bokin’ny Apokalypsy, ny vehivavy madio sy virjiny dia maneho ny fiangonana lavo (izahay Apokalypsy 12:1,2). Ny vehivavy janga dia maneho ilay fiangonana tsy izy. Ny fofom-badin’i Kristy, ilay fiangonana marina, dia manapariaka ny voninahitr’Andriamanitra, ary mitory ny fahamarinany amin’izao tontolo izao. Ny fiangonana nihemotra, izay aseho toy ny vehivavy janga, dia mampisotro ny divain’ny fampianaran-diso sy mampiroa ny sain’ny olona ary mitarika vahoaka betsaka ho any amin’ny fandringanana.
Ao anatin’ity lesona ity dia hasongadina manokana ny toetoetran’ilay rafi-pivavahana tsy izy mba hiarovantsika ny tenantsika tsy ho voafitaka. Hohitantsika ihany koa ny toetoetran’ny fivavahana marina mba hahafahantsika misafidy ny hanaraka izany.
FANAMBARANA NY ZAVA-MIAFINA MOMBA ILAY BABYLÔNA ARA-PANAHY

1. Ahoana no anoritan’Andriamanitra ilay fiangonana voalohany? Apokalypsy 12:1.

Ary nisy famantarana lehibe hita tany an-danitra, dia vehivavy mitafy ny masoandro, ...ary misy satro-boninahitra kintana roa ambin'ny folo amin'ny lohany

Ao amin’ireto andalan-teny tsirairay ireto dia soritan’Andriamanitra ho fofom-badiny ny vahoakany: Isaia 54:5,6; Osea 2:19; II Korintiana 11:2; Efesiana 5:22-26. Ilay vehivavy mitafy masoandro dia maneho ny fofom-badin’i Kristy. 
2. Ahoana no hiantsoan’ny Tompo ny Fiangonany? I Timoty 3:15.

Andry sy fiorenan'ny fahamarinana.

3. Ahoana no fomba anehoana ilay fiangonana tsy izy? Apokalypsy 17: 1-5

Ary ravehivavy dia… feno zava-betaveta, dia ny zava-maloto momba ny fijangajangany.

Ny divay dia manimba ny faritra anoloana amin’ny atidoha izay itoeran’ny feon’ny fieritreretana, ny fandalanjana sy ny fahafaha-mieritreritra. Izany dia maneho ny fafangaroana eo amin’ny fampianaran-diso. Ny Salamo 116:13 dia miresaka ny amin’ny kapoakan’ny famonjena. Ny kapoakan-divain’i Babylôna izay feno lainga dia azo antsoina  hoe kapoakan’ny fahafatesana. I Babylôna ao amin’ny Apokalypsy dia maneho ny rafi-pivavahana tsy izy, izay mampihatra ny foto-kevitry ny Babylôna ao amin’ny Testamenta Taloha eo amin’ny fomba fivavahana amin’ny vanin’andro kristiana. Ny fahatakarana ny momba ilay Babylôna tamin’ny andron’ny Testamenta Taloha dia hanampy antsika hamantatra ilay Babylôna ambaran’ny Testamenta Vaovao ka hiala amin’ny famitahany.

4. Iza no fototry ny fampianaran-diso rehetra? Jaona 8:44.

Satria mpandainga izy [ny devoly] sady rain'ny lainga.
I Satana, ilay rain’ny lainga, dia maneho saritsarim-pahamarinana. Miezaka mamitaka antsika izy. Amin’ny alalan’ny famitahana ara-pivavahana no iezahany hamaboana fanahy maro.

TOETOETRA VOALOHANY: Fikomiana

5. Inona no fototra nipoiran’ilay Babylôna ao amin’ny Testamenta Taloha? Genesisy 11: 5-9.

Izany no nanaovana ny anarany hoe Babela; fa tao Jehovah no nanorokoro ny fitenin'ny tany rehetra.

Ny tilikambon’i Babela dia naorina fotoana fohy taorian’ny nandravan’Andriamanitra ny tany tamin’ny alalan’ny safo-drano. Feno avonavona sy fikomiana ireo vahoaka ka tapa-kevitra hanangana tsangam-bato ho an’ny izahony. Amin’izay, hoy izy, dia tsy ho ringana intsony izy raha mbola hisy indray ny safo-drano. Nasehon’Andriamanitra ny naha-tsinontsinona azy ireo tamin’ny alalan’ny fanorokoroana ny fitenin’ireo mpiasa. Ny tilikambon’i Babela dia tsangam-baton’ny fisavorovoroan’izy ireo. Izany dia maneho ny maha-fahadalana ny fahendren’olombelona. Izany dia mampiharihary ny maha-fahadalana ny fanoloana ny fahamarinan’Andriamanitra amin’ny hevitr’olombelona. Ny tanànan’i Babylôna tamin’ny andron’ny Testamenta Taloha dia naorina teo amin’ny toerana nanorenana ny tilikambon’i Babela. Izany dia maneho ny fifangaroam-pivavahana na ny fomban’olombelona izay mifanohitra amin’ny fomban’Andriamanitra.

6. Ny fomban’Andriamanitra ve sa ny fomban’olombelona no ivon’ilay Babylôna tamin’ny andron’ny Testamenta Taloha? Daniela 4:27-30.
Ary ny mpanjaka niteny ka nanao hoe: Tsy ity va no Babylona lehibe, izay nataoko ho lapan'ny fanjakana tamin'ny haben'ny heriko mba ho voninahitry ny fahalehibiazako?

Ilay Babylôna tamin’ny andron’ny Testamenta Taloha dia naorina ho fanoherana mivantana ny didin’Andriamanitra. Izany dia rafi-pivavahana izay niorina tamin’ny fomba sy ny fahefan’olombelona fa tsy ny an’Andriamanitra. Olombelona no ivony fa tsy Andriamanitra. Ny rafi-pivavahana rehetra izay mametraka ny tenin’olombelona ho ambonin’ny Tenin’Andriamanitra dia tafiditra ao anatin’ny rafitr’i Babylôna. Ny rafitra rehetra izay ahitana olombelona mpitarika maka ny toeran’i Kristy dia rafitra sandoka.

7. Araka ny voalazan’ny Baiboly dia iza no hany Mpamonjy? Asa 4:12.
Ary tsy misy famonjena amin'ny hafa; fa tsy misy anarana hafa ambanin'ny lanitra nomena ny olona izay hahazoantsika famonjena.

8. Inona no torohevitra omen’i Isaia mpaminany ho antsika? Isaia 45:21.

Fa tsy misy Andriamanitra afa-tsy Izaho, dia Andriamanitra marina sady Mpamonjy; Eny, tsy misy afa-tsy Izaho.
Ny fahazoana ny famonjena dia tsy amin’ny alalan’ireo fomba amam-panao ao am-piangonana. Fa amin’ny alalan’ny fibanjinana an’i Jesosy. Ny famonjena dia fanomezana raisina amin’ny alalan’ny finoana. Ny fototry ny famonjena dia ny fahafatesan’i Jesosy teo amin’ny hazofijaliana, fa tsy ny asa tsara ataon’olombelona. Ny rafi-pivavahana sandoka izay an’i Babylôna dia miorina amin’ny fampianaran’olombelona sy asan’olombelona ary zava-bitan’olombelona.

TOETOETRA FAHAROA: Fanompoan-tsampy

9. Ahoana no fomba anambarana ny fikomian’i Babylôna amin’Andriamanitra? Ezekiela 6:4.
Ary hataoko mitsitra eo anoloan'ny sampinareo ny fatinareo.

I Babylôna maoderina dia rafi-pivavahana izay mampiasa sampy eo amin’ny fomba fivavahany. Ao aminy dia ny sarivongana, ny sary, sy zavatra no tompoina, toy ny tamin’ny andron’i Babylôna fahizay. Ny rafitra rehetra izay mampiasa sary hiankohofana dia anisan’ny Babylôna ara-panahy.

10. Inona no didy tsotra sy mazava nomen’Andriamanitra ny vahoakany? Eksôdôsy 20:4,5.

Aza manao sarin-javatra voasokitra ho anao, ... aza miankohoka eo anatrehany, ary aza manompo azy. 
TOETOETRA FAHATELO: Tsi-fahafatesana/Fivavahana amin’ny razana

11. Ahoana no fiheveran’ny Babylôniana taloha ny fahafatesana? Ao amin’ny Ezekiela 8:14 dia iza no nampitomany ireo vehivavy Jiosy?
Nisy vehivavy nipetraka teo, nitomany an'i Tamoza.

I Tamoza, ilay andriamanitry ny zava-maniry, dia anisan’ireo sampin’i Babylôna. Ireo babylôniana dia nino fa rehefa ririnina dia maty i Tamoza. Rehefa vaninandron’ny fahabetsahan’ny vokatra dia nino izy ireo fa velona indray i Tamoza. Fomba nahazatra tao Babylôna ny fivavahana tamin’ny maty. Ny tsi-fahafatesan’ny fanahy dia ivon’ny fivavahana babylôniana. Ny finoana fa rehefa maty ny olona dia mandao ny vatany ny fanahiny dia nolovaina mivantana avy tamin’ny fampianaran-diso babylôniana.

12. Inona no ampianarin’i Baiboly mikasika ny fahafatesana? Fintino ny voalazan’ireto andininy manaraka ireto.
a. Mpitoriteny 9:5.
Fa fantatry ny velona fa ho faty izy; fa ny maty kosa tsy mba mahalala na inona na inona.

b. Salamo 115:17.
Ny maty tsy mba hidera an'i Jehovah. Na izay midina any amin'ny mangingina.

c. Salamo 146:4.
Miala ny fofonainy, ka miverina ho amin'ny taniny izy; Ary amin'izay indrindra no hahafoanan'ny fikasany.

Ny rafi-pivavahana rehetra izay mampianatra ny foto-pinoana momba ny tsi-fahafatesan’ny fanahy dia anisan’ny Babylôna.

TOETOETRA FAHEFATRA: Fivavahana amin’ny masoandro

13. Inona no fomba fivavahana babylôniana nifangaro tamin’ny fomba fivavahan’ny Israely nandritra ny fotoana voafaritra? Ezekiela 8:16.
Ary ireo dia niankohoka manandrify ny masoandro, nanatrika ny atsinanana.

Ny fiankohofana amin’ny masoandro dia anisan’ny fivavahana jentilisa nandritra ny taonjato maro. Ny Edomita, ny Egyptiana, ny Babylôniana, ny Persiana sy ny Rômana dia samy niankohoka tamin’ny masoandro.

14. Inona no famantarana nomen’Andriamanitra ho an’ny vahoakany? Ezekiela 20:12,20.
Ary nomeko azy koa ny Sabatako ho famantarana ho amiko sy ho aminy.

Ity teny notsongaina manaraka ity dia hahitantsika ny fomba nidiran’ny andro fivavahana jentilisa tsikelikely tao amin’ny fiangonana kristiana; ao amin’ny boky Lectures on the History of the Eastern Church, dia hoy i Arthur B. Stanley: “Ny vola tamin’ny andron’i Constantin dia nahitana ny anaran’i Kristy tao amin’ny lafiny iray; ary tao ambadika kosa dia nahitana ny sarin’ny andriamanitra masoandro,... toy ny hoe tsy vitany ny namoy ny fangataham-piarovana tamin’ilay fanazavana teo amin’ny lanitra.” (p. 184). Tena mahazendana, i Kristy no tao amin’ny lafiny iray, ary ny andriamanitra masoandro no tao amin’ny lafiny ilany. Nisy fampivadiana natao, dia ny fampivadiana ny fivavahana kristiana sy ny fivavahana jentilisa. Fampivadiana ny fiangonan’i Rôma sy ny fomban’ireo amperora rômana jentilisa. Hoy koa i Stanley: “Ny fampiasana ilay anarana jentilisa fahiny hoe ‘Dies Solis,’ na ‘Andron’ny masoandro’ (Sunday) ho andro fivavahana isan-kerinandro dia fanohizana ilay fampivadiana ny fivavahana kristiana sy ny fomba jentilisa araka ny didy navoakan’i Constantin ho an’ny vahoakany, na jentilisa na kristiana, fa ny andro voalohany amin’ny herinandro dia ‘andron’ny masoandro mendrika hohajaina’.” (ibid.)
15. Ahoana no fomba nampiharoharoan’ireo mpitondra fivavahana tamin’ny andron’ny Baiboly ny fivavahana marina sy ny fivavahan-diso? Ezekiela 22:26.
Ny mpisorona dia mandika ny lalàko sy mandoto ny zavatra masina; ... ary mitampi-maso tsy hijery ny Sabatako izy.
TOETOETRA FAHADIMY: Marimaritra iraisana
16. Moa ve ny fivavahana sadok’i Babylôna manaiky fa ny tenan’olombelona dia tempolin’ny Fanahy Masina? Daniela 5:4.
Eny, nisotro divay izy.

17. Inona no antso avo ataon’i Paoly apôstôly? Romana 12:1.
Koa amin'izany mangataka aminareo aho ... mba hatolotrareo ny tenanareo ho fanatitra velona.
Ny foto-kevitr’i Babylôna dia miseho eo anivon’ny rafi-pivavahana maro ankehitriny. Anisan’izany:

· Ny fibanjinana ny hita maso eto an-tany, fa tsy i Kristy.

· Ny endrika fiankohofana amin’ny sampy/sary rehetra.

· Ny fahadisoan-kevitra mikasika ny toetry ny maty; ny fivavahana amin’ny olo-masina, ny fankohofana amin’ireo razam-be efa nodiamandry, sns.

· Ny fivavahana amin’ny andro Alahady.

· Ny fahadisoan-kevitra mikasika ny maha-tempolin’Andriamanitra ny tenantsika; ny fisotroan-toaka, ny fifohana sigara sy ny fihinanana hanina tsy madio.
18. Inona no antso ataon’Andriamanitra amin’ireo izay mbola ao Babylôna? Apokalypsy 18:4.
Mialà aminy ianareo, ry oloko, mba tsy hiombonanareo ota aminy, ary mba tsy hisy hahazo anareo ny loza manjo azy.

Ny antson’Andriamanitra dia tsy ny hoe hijanona ao Babylôna mba hanova azy, fa ny hiala tao aminy. Tsy ho ela dia hihatra amin’ireo mponin’i Babylôna rehetra ny loza. Am-pitiavana no iantsoan’Andriamanitra anao mba hiala tanteraka tao aminy. Hanaiky ny antsony ve ianao?
